Skyfie 1

1 Petrus 2:18-25

(Vgl Ef 6:5–8; Kol 3:22–25)

Christus die voorbeeld vir dié wat ly

18Bediendes, onderwerp julle met die nodige ontsag aan julle werkgewers, of hulle nou goedhartig en vriendelik is, of onredelik. 19Dit is genade as iemand die pyn van onverdiende lyding verduur omdat hy aan God getrou wil wees. 20As julle gestraf word wanneer julle oortree het, watter verdienste is daarin as julle dit verdra? Maar om lyding te verdra wanneer julle goed doen, dit is genade van God. 21Juis hiervoor is julle ook geroep, omdat Christus self vir julle gely en so vir julle ’n voorbeeld gestel het, sodat julle in sy voetspore kan volg.

22”Hy het geen sonde gedoen nie

en uit sy mond

het daar nooit ’n leuen

gekom nie.” f

23Toe Hy beledig is,

het Hy nie terug beledig nie,

toe Hy gely het,

het Hy nie gedreig nie,

maar alles oorgelaat

aan Hom wat regverdig oordeel.

24Hy het self ons sondes in sy liggaam aan die kruis gedra. Daardeur is ons vir die sondes dood en kan ons lewe in gehoorsaamheid aan die wil van God. Deur sy wonde is julle genees.

25Julle het immers soos skape rondgedwaal, maar nou het julle teruggekom na julle Herder en die Bewaker van julle lewe.

Geborg deur Bybel-Media


f  Vgl. Jes. 53:9
Skyfie 2

1. Ingenooi deur God
Ons raak bewus van ons diepste behoeftes, vrae en vrese en gee ons oor aan God

Skyfie 3

Wat is die grootste sonde wat ’n persoon kan doen?  Rabbi Arno van Karlien het die vraag só geantwoord:  “Om te vergeet dat hy ’n prins of sy ’n prinses ... ’n kind van God, die Koning, is.”

   Skyfie 4
    “Ons het geleer om deur die lug te seil soos voëls, om deur die see te swem soos visse, om deur die ruimte te sweef soos komete.  Nou is dit hoog tyd dat ons leer om op die aarde te loop soos kinders van God” (William Clan Koffie).

1 Petrus 2 wil ons daarmee help...

    Skyfie 5
2. Ingaan in God se tyd
Ons betree God se wêreld en gaan in God se vrede in
Skyfie 6

Onregverdig!
Wat jy nodig gaan hê: 
3 seuntjies 




1 tennisbal
Laat die drie seuntjies langs mekaar staan.  Jy gaan vir hulle die tennisbal gooi en as die een dit mis vang, gaan hulle “push-up’s” doen.  Vir elke misvang, een “push-up”.  As hulle dit vang, kan hulle dit weer terug gooi.  Hou aan speel, totdat een mis vang.  Miskien moet jy sommer aspris sleg gooi dat almal kan sien dis eintlik jou fout en sodat die kollig nie op die een is wat ‘mis gevang’ het nie.  Laat hy dan ’n “push-up” doen.
Sê dan vir hulle die reëls gaan nou verander, maar moenie vir hulle sê hoe dit gaan verander nie.  Hou net aan met gooi en vang en as die eerste een mis vang moet almal nou ’n “push-up” doen.   
Nadat almal een “push-up” gedoen het, sê dan dat die reëls nou weer gaan verander – maar moenie vir hulle sê hoe dit verander nie.  Die volgende keer as een mis vang, laat net die ander “push-up’s” doen en nie die een wat mis gevang het nie.  Jy kan dalk selfs vooraf met een kon reël om in hierdie fase van die speletjie met opset mis te vang en om die ander so ordentlik vies te maak – dit sal selfs ’n nog beter effek hê.  
Verduidelik dan vir die kinders wat Jesus bedoel met verdiende en onverdiende lyding.  Verduidelik hoe ons dalk nog die balle wat ons self misgevang het se straf kan verstaan, maar hoe moeilik dit is as as almal dit moes doen.  Verduidelik dan hoe sleg dit was dat die een wat eintlik die straf verdien het, glad nie gestraf word nie en dat net die ander vir sy oortreding gestraf is.
Skyfie 7 
3. Luister na God se Woord
Ons luister dieper na die Woord en ontmoet God

Skyfie 8
1 Petrus 2:18-25 – Hoe om ’n goeie slaaf te wees
Die gedeelte is ’n onderafdeling van ’n Haustafel  (Luther se term) wat aan die Christene in Klein-Asië riglyne gegee het oor hoe hulle moes lewe as huisgesinne.  Dié tipe reëls vir huishoudings was algemeen in die Grieks-Romeinse wêreld by morele filosowe en ons kry dan ook by sowel Petrus as Paulus (Efes. 6:5–9 en Kol. 3:22–25) voorbeelde hiervan.  

 

Die uitgangspunt van die huistafels is dat die uitgebreide huisgesin (man-vrou, ouers-kinders en eienaars-slawe) die boustene van ’n stabiele samelewing was.  Die doel van die huistafels was om die huishoudelike verhoudings te orden.  Daar is naamlik geglo dat die gode elke persoon se stand bepaal het en dat jy volgens jou stand moes optree.  Om dit nie te doen nie het die hele sosiale orde bedreig.

 

Dit is opvallend dat in nie een van die Nuwe-Testamentiese huistafels die antieke sosiale stratifikasie as sulks aangeval word nie.  Daar is bv. geen pleidooi vir die verwerping van slawerny of die algehele gelykstelling van vroue nie.  Daar is egter wel ander gedeeltes soos Gal 3:28 wat daarop dui dat hulle status in Christus verander het.  

Petrus en Paulus is versigtig om ’n sosiale revolusie te ontketen.  Onthou 25% van die Romeinse ryk was slawe en 50% vroue.  En die Romeine het sosiale orde ten alle prys met geweld gehandhaaf.  Tog gee Petrus en Paulus ’n radikale her-interpretasie van die Grieks-Romeinse norme soos vervat in die huistafels van Aristoteles en Plato in hulle s’n.  Christene se nuwe lewe moes egter binne die bestaande sosiale orde uitgeleef word.  

 

Wat maak die Christelike huistafels egter anders?
- Die swakker partye word in die vokatief aangespreek as etiese agente wat self oor hulle optrede kan besluit.  In die filosofiese huistafels word daar bloot in die nominatief oor hulle gepraat.  Kortliks, daar word dus met kinders en vrouens gepraat en nie net oor hulle nie.  Hulle moet self kies om reg te handel en nie net geforseer word om dit te doen nie.

 

- Daar word aan die sterker en swakker partye norme gestel.  In 1 Pet word die mans bv. ook aangespreek, terwyl Paulus ook met die mans, ouers en slawe praat.  In die sekulêre huistafels word net die swakker party aangespreek.  Dit is opvallend dat Petrus, anders as Paulus, nie eienaars van slawe aanspreek nie.  Moontlik was daar min Christene in die gemeenskap met hul eie slawe (anders as in Efese en Kolosse).  

 

-  Daar is geen verwagting dat die swakkeres die heer van die huis se godsdiens outomaties moes beoefen nie, soos in die Grieks-Romeinse huistafels waar vrouens en slawe opgeroep word om hulle meester se gode te dien.

 

- Die gedrag wat verwag word, word Christologies veranker en getransformeer.  In 1 Pet 2:18-25 verwys Petrus naamlik na die lewe van Jesus in terme van Jes 53 om sodoende die gedrag van slawe te transformeer.  Dit is veral hierna wat ons in die gedeelte moet kyk.

 

Uitleg
Petrus verwys in die perikoop na Christene wat die mees weerlose groep in die Grieks-Romeinse samelewing was, naamlik slawe.  Hy verwys spesifiek na huis slawe (oiketai eerder as die algemene douloi).  Slawe is dikwels verdeel in die wat binne huise en die wat op die landerye gewerk het (Lg. was die laagste stand gewees).

 

Petrus beveel slawe om uit eerbied (letterlik “met alle vrees”) vir God, hulle eienaars (letterlik hulle despote) te dien (vers 18).  Hulle moet egter nie eerbied vir hulle eienaars hê omdat hulle soos God regverdig oordeel nie (vgl 1:17).  Sy vertrekpunt is eerder dat hulle onreg sal verduur.  Hulle reaksie op onreg moet bepaal word deur God se optrede teenoor verontregtes (Hy betoon aan hulle genade – vers 20) en die voorbeeld van Jesus (vers 21-25).  Daarom moet hulle altyd bewus wees van God (vertaal in vers 19 met “wees getrou aan God”) en die voorbeeld van Jesus naleef.  In vers 19 noem Petrus dit genade as hulle gehoorsaam aan hulle onregverdige eienaars lewe.  “Genade” dui hier nie op wat God vry aan gelowiges skenk nie, maar wat Hy gunstig beoordeel.  

 

In vers 21 sê Petrus dat Jesus Christen-slawe se hypogrammon (paradigma of templaat) is. ’n  Hypogrammon was ’n patroon van die Griekse alfabet wat kinders moes natrek in die skool wanneer hulle leer skryf.  Christene moet dus Jesus se lewe natrek deur hulle s’n soos 'n graad 1 dit in sy of haar huiswerk boek sou doen.  
 
Wanneer Petrus oor die voorbeeld van Jesus praat, dan gebruik hy die Lydende kneg in Jesaja 53 as agtergrond.  Hy haal die gedeelte (Jes 53:9) egter nie verbatim aan nie, maar volgens die kronologie van Jesus se lewe (sien onder).  Die moontlikheid bestaan ook dat dit ’n vroeë Christelike lied was, maar dis moeilik om klinkklaar te bewys.  Die gedeelte is die hart van Petrus se Christologie.  

 

Wat het Jesus nie gedoen nie?
-  Jesus was sondeloos in woord en daad (vers 22).

 

-  Hy het nie op verbale[1] of fisiese geweld gereageer nie (vers 23), maar eerder op die Een wat regverdig oordeel (God) vertrou om uiteindelik reg te laat geskied.  

 
Wat het Jesus wel gedoen?
- Jesus het vir ons sondes aan ’n hout gesterf sodat ons sonde nou dood is en ons in gehoorsaamheid aan God kan leef (vers 24).

 

- Jesus is nou ons Herder en die Bewaker van ons lewens (letterlik die episkopos van ons siel).

 
Toepassing
Ten diepste is ons almal slawe van God (2:16) en behoort ons dieselfde gesindheid te openbaar as Christus en die Christen-slawe.  Daarom is baie van die verwysings in die gedeelte algemeen van aard (bv. oor die werk van Christus vir ons) en nie net op die slawe van toepassing nie.[2]

 
[1] Jesus se bereidheid om swygend Sy lyding te ondergaan, was ’n vervulling van Jesaja 53:7: “Hy is mishandel, maar Hy het nie gekla nie. ”Tydens Sy verhoor is Hy beledig (Mark 14:65; 15:17–20; 29–32), maar Hy het stilgebly (Mark 14:61; 15:5; Luk 23:9).
[2] Bronne
Achtemeier, P J 1996. 1 Peter (Hermeneia)
Michaels, J R 1988.  1 Peter (WBC 49).

Jacobs, K 2005. 1 Peter. (ECNT)

Groenewald, E P 1977. Die briewe van Petrus -- Die brief van Judas.

Skyfie 9
4. Luister na mekaar
God maak ons ’n luisterende gemeenskap en praat ook deur ander mense met ons

Skyfie 10
5. Luister na ander en die tye
Ons stel onsself oop om God van onverwagse kante af te hoor

Skyfie 11
6. Luister weer na God se Woord
Ons fokus op die Gees se beweging in ons hart en gedagtes

Skyfie 12

Ons kort ’n tweede reformasie, vlg Brian McLaren.  Die eerste reformasie het gegaan oor reg glo, maar dit doen ons nou goed.  Die tweede reformasie gaan oor reg doen en reg leef - dis waaroor die koninkryk van God gaan... en op die gebied van reg doen en reg leef vaar Christene nie te goed nie.

Skyfie 13.

Daar is die bekende storietjie van ’n jong meisie wat by haar vriendin se huis eet.  Dié vriendin se ma vra haar of sy van Brusselse spruite hou.  “Ja, natuurlik” het die meisie geantwoord:  “Ek hou sommer baie van Brusselse spruite.”

Nadat hulle klaar geëet het, kom die vriendin se ma agter dat die meisie nie aan haar Brusselse spruite geraak het nie!   “Maar ek het dan gedink jy hou van Brusselse spruite” vra die ma toe die meisie.

Die meisie antwoord:  “Ja, verseker, maar nie regtig genoeg om hulle te EET nie!” 

Ons as Christene sê ook ons hou sommer baie van goed soos vrede, harmonie, liefde… maar nie regtig genoeg om iets daaromtrent te doen nie!

Skyfie 14
Gee ons regtig genoeg om om werklik Jesus se voorbeeld te volg en in Jesus se voetspore te loop (vs 21)? 

Kom ons neem ’n voorbeeld:  “onderwerp julle met die nodige ontsag… of hulle nou goedhartig en vriendelik is of onredelik” óf  “maar om lyding te verdra, wanneer julle goed doen, dit is genade van God”.

Skyfie 15 en 16
Jy kan een van die volgende twee stories vertel...
Twee jaloerse bure

1. Daar is die bloedstollende storie van twee Jode wat winkels oorkant mekaar gehad het.  Elkeen het hulle sukses vergelyk met die ander een se sukses.  ‘Jaloesie’ was die woord wat hulle verhouding die beste beskrywe het.  ’n Engel het een van die Jode besoek:  “Jy kan enigiets kry wat jy wil hê”,  sê die engel.  “Dit kan rykdom wees, wysheid, ’n lang lewe, baie kinders.  Maar weet net dat enigiets waarvoor jy vra, jou mededinger oorkant die pad dubbeld van sal kry.  Bv, as jy R20 000 vra, kry hy R40 000.  Wat is jou wens ?

Die Jood het vir tyd lank gedink en toe gevra:  “Ek wens ek het een blinde oog”.

Genade klink goed op papier - dit klink goed solank dit oor jou gaan, maar genade vir iemand anders - dis ’n ander storie.
OF
Ons laat nie met ons mors nie…
2. Gerhard Zwereny se kortverhaal, “Moenie met jou laat mors nie”, handel oor twee gesinne wat reg oorkant mekaar gewoon het.  Die een vrou noem aan ’n buurvrou dat Mev Dorfeldt ’n slegte vrou is en dat sy boonop lekker “common” is omdat sy nog nie die braaipan wat sy by die vrou geleen het, teruggegee het nie.  Mev Dorfeldt moes dit gehoor het, want die volgende dag kom twee van die ander gesin se kinders papgeslaan van die skool af.

Die volgende môre skreeu Mnr Dorfeldt verskriklik. Hy het in ’n gat geval wat in die nag voor sy deur gegrawe is.  Binne in die gat was ’n doringdraad.  Ook maar gelukkig vir hom, want as hy omgedraai het, sou hy die draad afgetrap het wat die bom in sy motor sou aktiveer.  Een van sy loseerders is opgeblaas toe hy die dokter wou gaan haal.  Toe die Dorfeldts met hulle lugafweerkanonne op die ander gesin begin skiet het, het hulle weer op hulle beurt ’n atoom granaat direk op die kombuis van die Dorfeldts afgeskiet.  

Die verhaal eindig so: “Natuurlik is ons nou almal dood.  Die straat waar ons gewoon het, is weg.  Waar ons stad vroeër was, is nou net ’n grys bruin vlek.  Een ding moet ’n mens egter sê: “Ons het ons deel gedoen, ’n mens moenie met jou laat mors nie…”

Dit klink goed op papier, maar ons natuurlike instink is eerder  ‘Ek gaan jou terugkry... ek laat nie met my mors nie...’

Skyfie 17
Daarom beteken Petrus se oproep dat ons in Jesus se voetspore sal loop, nie net dat jy sal vra wat sal Jesus doen nie (nie sou nie, want Hy lewe),  maar ook hoe sal Jesus dit doen; asook waar is Hy besig om dit te doen!

Skyfie 18

Daarom kan jy en ek genade uitdeel (ook aan hulle wat anders of leliker as ek en jy is), want die oplossing lê in die wyse woorde van Mignon McLaughlin:  “No human will ever love you the way you want to be loved, because no one has ever loved anyone the way everyone wants to be loved.”  Besef dat mense jou in die steek sal  laat en dat jy hulle ook in die steek sal laat. 

Skyfie 19
Leef met sagte oë en doen daarom eerder wat Josh Billings gesê het:  “There is no revenge so complete as forgiveness.”  Dis hoe ons as gelowiges lewe...  dis wanneer ons genoeg omgee om Sy voorbeeld te volg!

Skyfie 20
Op 30 Jan 1956 word Martin Luther King se huis deur ’n bom opgeblaas.  Sy vrou en hulle baba dogtertjie het wonderbaarlik lewend daaruit gekom.  Toe King daar arriveer, kry hy ’n woedende, omgekrapte skare wat lus was vir weerwraak.  Hy het die skare egter huis toe gestuur met die woorde:   “We must learn to meet hate with love”.

Dis presies wat Martin Luther King gedoen het. Hy het die mense vergewe en met liefde gelewe. Hy is egter in ’n sluipmoordaanval dood.  Is liefde deur haat doodgemaak ? Nee, glad nie!  Luister hierna:

Op sy begrafnis het sy dogtertjie aan sy vrou gevra : “Mommy, must we hate the man that killed Daddy?”  Sy vrou het haar geantwoord:  “No, your Father wouldn’t want it”.  Ek dink nogal ons praat van albei Pa’s -hemelse en aardse !!! 

Skyfie 21

As ons ander vergewe, word dit hemel op aarde, want dis hoe God met ons maak en dan volg ons Jesus se voorbeeld en loop in Sy voetspore en dan begin nuwe lewe in ons bot; dan vind daar ’n tweede reformasie plaas - ons doen en leef REG!

Skyfie 22
7. Fokus op wat God nou doen
Ons fokus op wat God nou doen en waarheen God ons lewe rig

Skyfie 23
8. Antwoord met jou lewe
Ons besluit op ’n  gepaste reaksie op wat God gegee/ gedoen/ gesê het

Skyfie 24
Flam 191  Nuwe generasie

(RUBRIEK:  Kontemporêr – Die kerk / Diens & Getuienis)
Teks en Musiek:
Stass 
© 2007 MAR Gospel Music Publishers


Opgeneem op die CD ‘Onbeskaamd’
 
1.
Daar is ’n nuwe generasie wat opstaan in ons land
Hulle kreed is “Jesus”
Hulle hart’ is aan die brand
Hulle voete is bereid om te loop waar Jesus loop
Hulle harte is bereid om te glo in God se Woord
 
 
Refrein:
Daar’s ’n nuwe generasie in ons land
Hulle glo in Jesus 
Hulle glo in Sy Naam
Daar’s ’n nuwe generasie in ons land
Hier kom ons!
Hier kom ons!
’n Nuwe generasie
 
2.
Ons is die nuwe generasie wat opstaan in ons land
Ons kreed is “Jesus”
Ons hart’ is aan die brand
Ons voete is bereid om te loop waar Jesus loop
Ons harte is bereid om te glo in God se Woord
 
Refrein:
Brug:
Mense wat roep na Jesus
Mense wat soek na Hom
Mense wat roep na Jesus
Mense wat soek na Hom
Skyfie 25
Moed om te lewe

